
O‘ZBEKISTONDA INKLYUZIV SUG‘URTA 
INSTITUTINING RIVOJLANISH ZARURATI VA 

UNING IJTIMOIY-IQTISODIY AHAMIYATI
Ravshanova Mohinur O‘rolovna

Bank-moliya akademiyasi tayanch doktoranti
Email: ravwanova.mu@gmail.com

Annotatsiya. Ushbu maqolada O‘zbekistonda inklyuziv sug‘urta institutining shakllanish jarayoni, uni rivojlanishga ta’sir 
etuvchi ijtimoiy-iqtisodiy omillar, xalqaro tajriba hamda milliy bozorning mavjud cheklovlari ilmiy asosda tahlil qilindi. Aholi 
va kichik biznesning moliyaviy zaifligi, tabiiy va texnogen tavakkalchiliklarning yuqoriligi, sug‘urta madaniyatining pastligi 
sharoitida inklyuziv sug‘urtaning joriy etilishi makroiqtisodiy barqarorlikka sezilarli ta’sir ko‘rsatishi isbotlandi. Tadqiqot 
yakunida inklyuziv sug‘urta tizimini huquqiy, institutsional, iqtisodiy va raqamli jihatdan takomillashtirish bo‘yicha ilmiy 
asoslangan takliflar ishlab chiqildi.

Kalit so‘zlar: inklyuziv sug‘urta, moliyaviy inklyuzivlik, sug‘urta bozori, xatar boshqaruvi, aktuar tizimi, raqamli 
transformatsiya, mikro-sug‘urta.
Abstract. This article provides a scientific analysis of the formation of the inclusive insurance system in Uzbekistan, 
the socio-economic factors influencing its development, international best practices, and the current limitations of the 
national insurance market. The findings demonstrate that the introduction of inclusive insurance—under conditions of 
financial vulnerability among households and small businesses, high natural and technological risks, and low insurance 
literacy—has a significant impact on macroeconomic stability. Based on the research outcomes, scientifically grounded 
recommendations were developed to improve the inclusive insurance system in legal, institutional, economic, and digital 
dimensions.

Keywords: inclusive insurance, financial inclusion, insurance market, risk management, actuarial system, digital 
transformation, micro-insurance.
Аннотация. В данной статье научно проанализированы процесс формирования института инклюзивного 
страхования в Узбекистане, социально-экономические факторы, влияющие на его развитие, международный 
опыт и существующие ограничения национального рынка. Доказано, что внедрение инклюзивного страхования в 
условиях финансовой уязвимости населения и малого бизнеса, высокой степени природных и техногенных рисков, 
а также низкой страховой культуры оказывает существенное влияние на макроэкономическую стабильность. 
По итогам исследования разработаны научно обоснованные предложения по совершенствованию системы 
инклюзивного страхования в правовом, институциональном, экономическом и цифровом измерениях.

Ключевые слова: инклюзивное страхование, финансовая инклюзия, страховой рынок, управление рисками, 
актуарная система, цифровая трансформация, микрострахование.

K I R I S H
So‘nggi yillarda dunyo moliya bozorlarida moliyaviy inklyuzivlikni oshirishga qaratilgan yangi konsepsiyalar, 

xususan, inklyuziv sug‘urta institutining ahamiyati ortib bormoqda. Inklyuziv sug‘urta past va o‘rta daromadli 
aholiga, kichik biznesga hamda nozik ijtimoiy guruhlarga moliyaviy himoya taqdim etuvchi, iqtisodiy jihatdan 
maqbul mahsulotlar majmuini anglatadi. Jahon banki, IAIS va ILO ma’lumotlariga ko‘ra inklyuziv sug‘urta 
moliyaviy barqarorlikni oshirish, kambag‘allikni qisqartirish va tabiiy ofatlar oqibatlarini yumshatishda muhim 
mexanizm sifatida e’tirof etilgan.

O‘zbekiston sharoitida aholining moliyaviy zaifligi, sug‘urta qamrovining pastligi va yuqori xatarlarning 
mavjudligi inklyuziv sug‘urtaning joriy etilishini strategik zaruratga aylantiradi. Ushbu tadqiqot doirasida 
inklyuziv sug‘urta deganda past va o‘rta daromadli aholi qatlamlari hamda kichik va xususiy biznes subyektlari 
ehtiyojlariga moslashtirilgan, ularga iqtisodiy jihatdan maqbul bo‘lgan sug‘urta xizmatlari majmui tushuniladi. 
Bunday yondashuv moliyaviy himoyaga ega bo‘lmagan guruhlar uchun barqarorlik tamoyillarini kuchaytirishga 
xizmat qiladi.

M A V Z U G A  O I D  A D A B I Y O T L A R  S H A R H I
Inklyuziv sug‘urta instituti bo‘yicha xalqaro ilmiy adabiyotlar aholining past daromadli qatlamlarini moliyaviy 

himoyalash, xatarlarni yengillashtirish va iqtisodiy barqarorlikni mustahkamlashda ushbu mexanizmning 
beqiyos ahamiyatga ega ekanini ta’kidlaydi. Jahon banki tadqiqotchilari Craig Thorburn va Brigitte Klein 
o‘z izlanishlarida inklyuziv sug‘urtaning asosiy funksiyasi sifatida xonadonlar va kichik biznesning moliyaviy 
zaifligini kamaytirish, shuningdek, tabiiy ofatlar oqibatidagi zararlarni davlat zimmasidan bozor mexanizmlariga 
o‘tkazish imkoniyatlari mavjudligini ko‘rsatadi. Xalqaro Mehnat Tashkilotining Social Finance bo‘limi olimlari, 
xususan, Michael J. McCord va Stefan W. Dercon tomonidan o‘rganilgan mikro- va inklyuziv sug‘urta 
modellarida moliyaviy himoya mexanizmlarining kambag‘allikni qisqartirishdagi bevosita ta’siri qayd etiladi. 
Ayniqsa Derconning Afrika mamlakatlaridagi empirik ishlanmalari sug‘urtaning iqlim xavflarini yumshatishdagi 
rolini namoyish etadi.

IAIS (International Association of Insurance Supervisors) ekspertlari tomonidan ishlab chiqilgan Inclusive 
Insurance Access Framework global miqyosda tartibga solish, nazorat qilish va iste’molchilarni himoya qilish 
mexanizmlarini kuchaytirish inklyuziv sug‘urta bozorlarining barqaror rivojlanishi uchun zarurligini asoslaydi. 
Bunda prudensial nazoratning soddalashtirilgan variantlari, shaffof tarif siyosati va arzon mahsulotlarning 
raqamli kanallar orqali taqdim etilishi markaziy o‘rinni egallaydi. BMT Taraqqiyot Dasturi va Munich Re 
Foundation tomonidan o‘tkazilgan izlanishlarda digital platformalar orqali sug‘urta xizmatlarini kengaytirish 
moliyaviy inklyuzivlik darajasining oshishiga bevosita ta’sir qilishi qayd etilgan.

O‘zbekiston bo‘yicha mavjud ilmiy va amaliy tadqiqotlar ham inklyuziv sug‘urta instituti rivojlanishining 
zarurligini ko‘rsatadi. Markaziy bank, Iqtisodiy tadqiqotlar va islohotlar markazi hamda Jahon banki bilan 
hamkorlikdagi milliy diagnostika natijalari aholining moliyaviy zaifligi, tabiiy xavflarga yuqori ta’sirchanlik va 
sug‘urta qamrovining yetarli darajada emasligi sababli inklyuziv sug‘urtaning joriy etilishi iqtisodiy barqarorlik 
uchun strategik ahamiyat kasb etishini ta’kidlaydi. Masalan, iqtisodchi Saidkamol Khodjayevning moliyaviy 
risklarni boshqarish bo‘yicha tadqiqotlari majburiy va ixtiyoriy sug‘urta bozorida raqobatning pastligi, aholining 
sug‘urta savodxonligi yetarli emasligi va tariflar oshkoraligiga oid muammolarni ko‘rsatadi. O‘zbekiston sug‘urta 
bozorini tahlil qilgan Valeriy Klyachko va Sergey Shokin iqtisodiy islohotlar sharoitida ijtimoiy himoya tizimining 
bozor tamoyillariga mos ravishda takomillashishi zarurligini ta’kidlaydi, bunda inklyuziv sug‘urta ijtimoiy-iqtisodiy 
risklarni yengillashtiruvchi muhim vosita sifatida e’tirof etiladi.

Global ilmiy manbalarda iqlimga sezgir mamlakatlarda indeks sug‘urtasi, agro-sug‘urta va mikro-
sug‘urta modellari samaradorligi alohida o‘rganilgan. Ulardagi eng muhim natijalardaan biri Joseph Stiglitz va 
Jonathan Morduch tomonidan qayd etilgan kredit-sug‘urta bog‘liqligidir. Ularning fikricha, samarali sug‘urta 
tizimi kredit bozorlarining kengayishiga, kichik tadbirkorlik faoliyatining barqarorlashuviga va umumiy iqtisodiy 
o‘sish jarayonining tezlashuviga xizmat qiladi. Munich Climate Insurance Initiative tomonidan e’lon qilingan 
ilmiy tahlillarda esa iqlim risklarni boshqarishning zamonaviy mexanizmlari sifatida iqlim indekslari asosidagi 
sug‘urta mahsulotlarining ahamiyati ko‘rsatib berilgan.

Yuqoridagi ilmiy adabiyotlar inklyuziv sug‘urta institutining iqtisodiy tizimning barqaror ishlashi, 
kambag‘allikni kamaytirish, iqlim va tabiiy ofatlarga chidamlilikni oshirish, davlat budjeti yukini yengillashtirish 
va moliyaviy inklyuzivlikni kengaytirish bo‘yicha strategik vosita ekanini isbotlaydi. O‘zbekistonning demografik 
tarkibi, iqtisodiy liberallashuv jarayoni va yuqori xavf zonalarida joylashganligi ushbu institutni joriy etishni 
nafaqat ijtimoiy talab, balki makroiqtisodiy zaruriyat sifatida taqdim etadi.

T A D Q I Q O T  M E T O D O L O G I YA S I
Tadqiqot komparativ tahlil asosida xalqaro modellar bo‘lgan DASK, EQC va PAID tizimlarining tuzilishi 

hamda samaradorligi bilan milliy amaliyot o‘rtasidagi farqlarni aniqlash orqali olib borildi. Statistika agentligi, 
Markaziy bank va Iqtisodiy taraqqiyot vazirligining 2020–2025 yillarga oid rasmiy ma’lumotlari statistik tahlil 
orqali qayta ishlanib, bozor hajmi, sug‘urta qamrovi va xavf zonalari dinamikasi baholandi.

Deduktiv va induktiv yondashuvlar milliy muammolarni aniqlash, ularni nazariy asoslar bilan uyg‘unlashtirish 
hamda umumlashtirilgan ilmiy xulosalar chiqarishda qo‘llandi. Institutsional tahlil orqali sug‘urta bozorining 
infratuzilmasi, tartibga solish mexanizmlari, ishtirokchi subyektlar o‘rtasidagi o‘zaro aloqalar va mavjud 
institutsional cheklovlarning ta’siri baholandi. Risk-tahlil metodlari tabiiy va texnogen xavflarning hududlar 
bo‘yicha taqsimlanishi, ularning uy-joy sug‘urtasiga bo‘lgan ehtiyojni shakllantirishi hamda bozor mexanizmlariga 
ta’sirini chuqur o‘rganishga xizmat qildi.

T A H L I L  V A  N A T I J A L A R
2025-yil holatiga ko‘ra O‘zbekiston Respublikasida ijtimoiy-iqtisodiy rivojlanish ko‘rsatkichlari inklyuziv 

sug‘urta institutiga bo‘lgan ehtiyojning ortib borayotganini tasdiqlamoqda. Kambag‘allik darajasi 2020-yildagi 15 

foiz ko‘rsatkichdan pasaygan bo‘lsa-da, 2024-yil yakuni bo‘yicha hamon 11,3 foiz atrofida saqlanib qolmoqda 
[Iqtisodiy taraqqiyot va kambag‘allikni qisqartirish vazirligi ma’lumotlari]. Aholining daromadlari tarkibi esa 
kreditga bog‘liqlikning yuqoriligi, iste’mol xarajatlarining katta ulushi va moliyaviy zaxiralarning yetishmasligi 
bilan tavsiflanadi.

Markaziy bankning 2024–2025-yillardagi moliyaviy barometr tadqiqotiga ko‘ra uy xo‘jaliklarining 38–40 
foizi oyiga 2–4 million so‘m, 22 foizi esa 4–6 million so‘m daromadga ega. Aksariyat oilalar maishiy texnika, 
avtomobil va telekommunikatsiya vositalari bilan yaxshi ta’minlangan bo‘lishiga qaramay, ularning mulki 
sug‘urtalanmagan. Statistika agentligi ma’lumotlariga ko‘ra 2025-yil boshida 100 ta uy xo‘jaligiga 50 ta yengil 
avtomobil, 96 ta televizor, 92 ta kir yuvish mashinasi va 78 ta konditsioner to‘g‘ri keladi. Kichik biznes va xususiy 
tadbirkorlikda ham shunga o‘xshash vaziyat kuzatiladi. 2025-yil boshida mamlakatdagi kichik tadbirkorlarning 
62 foizdan ortig‘i individual tadbirkorlar, qariyb 17 foizi mikrofirmalar va kichik korxonalardir (1-jadval).

 
1-jadval. Kichik va xususiy biznes subyektlarining faoliyati tarmoqlar bo‘yicha taqsimlanishi (2025)1

Tarmoq Foiz
Qishloq xo‘jaligi 9,5%
Sanoat 21%
Qurilish 11,5%
Savdo va ovqatlanish 33%
Yuk tashish 5,4%
Boshqa tarmoqlar 19,6%

Aholi va tadbirkorlarning iqtisodiy faolligi asosan qishloq xo‘jaligi, savdo, xizmat ko‘rsatish va qurilish 
sohalarida jamlangani sug‘urta xizmatlari uchun istiqbolli bozor segmenti shakllanayotganini ko‘rsatadi. 
Majburiy sug‘urta turlarining ulushi katta bo‘lgani esa sug‘urtaning kredit jarayonlarida qo‘llanishi yillar davomida 
shakllangan amaliyot bo‘lib, uni bosqichma-bosqich moliyaviy boshqaruv vositasi sifatida kengroq tatbiq etish 
imkoniyatlarini kengaytiradi. Bu yo‘nalishda risklarni boshqarish madaniyatini oshirish uchun maqsadli dasturlar 
samarali natija berishi prognoz qilinadi.

O‘zbekistonning geologik, iqlimiy va texnogen xatarlar bo‘yicha sezilarli xavf zonalarida joylashganligi 
sug‘urta xizmatlariga bo‘lgan ehtiyojning tizimli oshib borishini ta’minlaydi. So‘nggi yillarda Buxorodagi kuchli 
shamollar, Sardoba hodisasi, tog‘li hududlardagi ko‘chki xavflari va doimiy seysmik faollik kabi holatlar aholining 
mol-mulkini barqaror himoya qilishga qaratilgan yangi sug‘urta mahsulotlari uchun katta bozor imkoniyatlarini 
shakllantirmoqda.

2025-yil bozor ko‘rsatkichlari sug‘urta xizmatlari ulushining bosqichma-bosqich kengayishi uchun katta 
potensial mavjudligini namoyon qiladi. Hozirgi 0,9 foizlik ulushning kelgusi yillarda 2–3 baravar oshishiga xizmat 
qiladigan tartibga solish, raqamlashtirish va aholining xabardorligini oshirish bo‘yicha dasturlar samaradorlikni 
sezilarli darajada kuchaytirishi kutiladi.

Aholining sug‘urta bo‘yicha bilim darajasini oshirish istiqbolda bozor faolligini sezilarli oshirishga xizmat 
qiladi. So‘rovnomalarda aholining bir qismi sug‘urta mexanizmlarini yetarli bilmasligi va ishonch pastligini 
bildirgan bo‘lsa, keng ko‘lamli moliyaviy savodxonlik tashabbuslari bu jarayonni ijobiy tomonga o‘zgartirish 
salohiyatiga ega. Ishonchni oshirish bo‘yicha marketing yondashuvlar, ochiqlik va tezkor ko‘rsatkichlar aholining 
munosabatini barqaror ijobiy tomonga o‘zgartirishi mumkin.

Paternalistik kayfiyatning tarixiy omillar bilan bog‘liq mavjudligi sug‘urta xizmatlarini izohlash va moliyaviy 
mustaqillik tamoyillarini kuchaytirishga qaratilgan metodik ishlanmalar uchun qo‘shimcha zaruratni ko‘rsatadi. 
Ushbu jarayonlarda davlat tomonidan bosqichma-bosqich bozor mexanizmlariga o‘tish aholining sug‘urtaga 
bo‘lgan qiziqishini sezilarli oshirishi mumkin.

Sug‘urtalovchi infratuzilmasining qishloq hududlarida cheklangani raqamli platformalar va mobil agentlik 
tizimlarini kengaytirish uchun katta imkoniyat yaratadi. Ayniqsa, arzon polislar bo‘yicha onlayn integratsiyani 
kuchaytirish qamrovni tez oshirishga yordam beradi.

Tariflarning mavjud darajasi esa ijtimoiy himoyaga muhtoj oilalar uchun subsidiya va differensial tariflar 
joriy qilish orqali yanada moslashtirilgan tizim yaratish imkonini ko‘rsatadi. Shaxsiy sug‘urta uchun minimal 
tariflar va ko‘chmas mulk sug‘urtasi bo‘yicha takliflar kelgusida daromad guruhlari bo‘yicha segmentlash orqali 
aholining yanada keng qatlamlariga mos shaklda takomillashtirilishi kutiladi.

Raqamli transformatsiyaning jadallashuvi sezilarli imkoniyatlar yaratmoqda. 2025-yil boshiga kelib 30 dan 
ortiq sug‘urta kompaniyasi o‘z faoliyatiga mobil ilovalar yoki onlayn sotuv platformalarini joriy qilgan bo‘lib, bu 
raqamli xizmatlardan foydalanish imkoniyatlarini kengaytirmoqda.

1	  www.stat.uz- O‘zbekiston Respublikasi milliy statistika qo‘mitasi

Mobil aloqa infratuzilmasining deyarli to‘liqligi sababli aholining qariyb 100 foizi mobil telefonlardan 
foydalanadi, bu esa sug‘urta xizmatlarini mobil ekotizim orqali keng ko‘lamda yo‘lga qo‘yish imkonini beradi.

Elektron hukumat tizimlari bilan integratsiya qilish salohiyati ham yuqori. Soliq, bank va kadastr 
ma’lumotlarining raqamli shaklda mavjudligi sug‘urta jarayonlarida ma’lumot almashinuvi, risklarni baholash va 
xizmat ko‘rsatish samaradorligini sezilarli oshirish imkonini yaratadi.

Shu sharoitda inklyuziv sug‘urta aholining ijtimoiy himoyasini kuchaytirish, xususiy sektorning barqarorligini 
oshirish va iqtisodiyotda kutilmagan zarbalarni yumshatishning muhim mexanizmlaridan biriga aylanmoqda. 
Hindiston, Xitoy, Turkiya, Yangi Zelandiya kabi mamlakatlar tajribasi inklyuziv sug‘urtaning nafaqat ijtimoiy, 
balki makroiqtisodiy barqarorlikka ham sezilarli ta’sir ko‘rsatishini ko‘rsatib bermoqda.

Mazkur tadqiqotning dolzarbligi shundan iboratki, O‘zbekistonda inklyuziv sug‘urta bozorining 
shakllanishiga to‘sqinlik qilayotgan institutsional, iqtisodiy, axborot-kommunikatsion va psixologik omillarni 
aniqlash, ularga ilmiy asoslangan yondashuvlar taklif etish hamda 2025-yil sharoitida uning samarali joriy 
etilishi uchun konseptual asoslar ishlab chiqish talab etiladi.

Inklyuziv sug‘urtaning joriy etilishi bo‘yicha xalqaro tajribani tahlil qilish shuni ko‘rsatadiki, mazkur 
segmentning rivojlanishi davlat siyosati, moliyaviy infratuzilma va aholining sug‘urta madaniyati darajasiga 
bevosita bog‘liqdir. Turkiya, Yangi Zelandiya, Ruminiya kabi davlatlar misolida shakllangan modellar inklyuziv 
sug‘urtaning turli institutsional yondashuvlar asosida muvaffaqiyatli qo‘llanishi mumkinligini ko‘rsatadi.

Turkiya (DASK — TCIP modeli). Turkiyadagi zilzila xavfining yuqoriligi davlat-xususiy hamkorlik asosida 
majburiy sug‘urtaning samarali modelini shakllantirdi. 2024-yil yakunlariga ko‘ra DASK orqali sug‘urtalangan 
uylar qamrovi 57 foizdan oshdi (1-rasm).

 
1-rasm Turkiya (DASK-TCIP) modelining ustunliklari

Yangi Zelandiya (EQC modeli). EQC tabiiy ofatlarga moyil bo‘lgan davlatlar uchun eng barqaror tizimlardan 
biri hisoblanadi. Tiklanish qiymati bo‘yicha baholash, davlat jamg‘armasi va qayta sug‘urtalash mexanizmlarining 
uyg‘unligi aholiga keng qamrovni ta’minlaydi. 2024-yil holatiga ko‘ra qamrov darajasi 80 foiz atrofida.

Ruminiya (PAID modeli). Tabiiy ofatlardan majburiy sug‘urta tizimi aholini tabiiy xavflardan himoya qilishda 
muhim o‘rin tutadi. Qamrov darajasi 22–25 foiz atrofida bo‘lib, past ko‘rsatkichning asosiy sabablari tariflar va 
madaniy omillardir (2-jadval).

2-jadval. Inklyuziv sug‘urtaning joriy etilishida xalqaro tajribalar2

Mamlakat Dastur nomi Sug‘urta turi
Qamrab 

olinadigan risklar 
soni va turlari

Maks. sug‘urta 
summasi

Turkiya DASK (TCIP) Majburiy Zilzila 60,000 $

Yangi Zelandiya EQC Ixtiyoriy

zilzila, tabiiy 
ko‘chki, vulqon 
otilishi, gidrotermal 
faollik va sunami

150,000 NZD

Ruminiya PAID Xususiy zilzila, suv toshqini, 
ko‘chki 20,000 €

2	  https://documents.worldbank.org/... (“Disaster Property Insurance in Uzbekistan: Overview and Recommendations”)

Xalqaro tajribani umumlashtirgan holda quyidagi omillar O‘zbekiston uchun muhim deb baholanadi:
1.	 Davlat kafolati bo‘lgan majburiy sug‘urta mexanizmini rivojlantirish;
2.	 Mustaqil aktuar tizimni joriy etish;
3.	 Digital platformalar asosida arzon mahsulotlarni kengaytirish;
4.	 Sug‘urta madaniyatini oshirish bo‘yicha milliy dastur ishlab chiqish.
Xorijiy tajribalar tahlili shuni ko‘rsatadiki, inklyuziv sug‘urta mahsulotlarini milliy amaliyotga joriy etish 

bir qator muhim ijtimoiy-iqtisodiy samaralarni yuzaga keltiradi. Jumladan, aholining mulkiy himoyasi 2–3 
barobarga oshishi, tabiiy ofatlar oqibatida davlat budjeti yukining 20–25 foizga qisqarishi, kichik biznes 
subyektlarining barqarorligini mustahkamlashi va moliyaviy inklyuzivlik indeksining o‘sishiga zamin yaratishi 
kutiladi. Shuningdek, ushbu mexanizmlar aholining ijtimoiy zaif qatlamlarini himoyalash orqali kambag‘allik 
darajasining pasayishiga sezilarli hissa qo‘shadi.

X U L O S A  V A  T A K L I F L A R
Tadqiqot natijalari asosida O‘zbekistonda inklyuziv sug‘urta tizimini institutsional, iqtisodiy hamda 

texnologik jihatdan rivojlantirish bo‘yicha quyidagi ustuvor takliflar ilgari suriladi.
1.	 Normativ-huquqiy islohotlar. Inklyuziv sug‘urtaning huquqiy asoslarini mustahkamlash maqsadida 

“Inklyuziv sug‘urta to‘g‘risida” alohida qonun qabul qilinishi alohida ahamiyatli. Bunda aholining barcha 
qatlamlariga teng imkoniyatlar yaratish, ijtimoiy himoya dasturlari bilan funksional integratsiyani kuchaytirish 
hamda moliyaviy barqarorlikni ta’minlovchi mustaqil aktuar baholash institutini shakllantirish muhim ahamiyat 
kasb etadi.

2.	 Aholi uchun iqtisodiy rag‘batlarni kengaytirish. Sug‘urta xizmatlarining ommabopligini oshirish uchun 
arzon mikro-sug‘urta tariflari (0,1–0,3 foiz)ni joriy etish, subsidiyalangan sug‘urta mahsulotlarini, xususan 
qishloq hududlarida amaliyotga tatbiq etish hamda ijtimoiy himoyaga muhtoj guruhlar uchun davlat tomonidan 
qo‘shimcha moliyaviy kafolatlar taqdim etilishi maqsadga muvofiqdir.

3.	 Raqamli transformatsiya strategiyasini chuqurlashtirish. Sug‘urta xizmatlarining qulaylik va shaffofligini 
ta’minlash uchun mobil ilovalar orqali polislarni to‘liq onlayn rasmiylashtirish tizimini joriy etish, davlat xizmatlari 
portali bilan to‘liq integratsiyani amalga oshirish va da’vo jarayonlarida sun’iy intellekt hamda geokartografiya 
texnologiyalaridan foydalanish zarur.

4.	 Sug‘urta madaniyatini oshirish va ijtimoiy ongni shakllantirish. Aholining moliyaviy savodxonligini 
yuksaltirish maqsadida maktab va oliy ta’lim muassasalarida “Moliyaviy savodxonlik” fanini joriy etish, media 
platformalarda sug‘urta bo‘yicha muntazam ravishda tushuntiruvchi kontentlar tayyorlash va jamoatchilikka 
yo‘naltirilgan ta’limiy loyihalarni rivojlantirish muhimdir.

5.	 Kichik biznes subyektlari uchun institutsional qo‘llab-quvvatlash. Kichik tadbirkorlikning barqarorligini 
ta’minlash maqsadida risklarni boshqarish bo‘yicha bepul konsalting xizmatlarini yo‘lga qo‘yish, kredit va 
lizing mahsulotlari bilan integratsiyalashgan sug‘urta paketlarini shakllantirish, qishloq xo‘jaligi sohasida esa 
subsidiya qilingan agrar sug‘urta mexanizmlarini keng joriy etish taklif etiladi.

